
M. André Bauler (DP) | Jo, merci, Här President. 
Ech géif och der Rapportrice, der Madamm Francine 
Closener, en häerzleche Merci soe fir hiren exzel-
lente schrëftlechen a mëndleche Rapport. Si huet dat 
wierklech esou zügeg an zilstreebeg gemaach, dass 
ech eigentlech bal näischt méi bäizefügen hunn.
D’Demokratesch Partei, eis Fraktioun, freet sech iw-
wert déi administrativ Vereinfachung, déi domadder 
verbonnen ass, an ech kucken op de President vum 
Syvicol, dee bestëmmt och ganz frou ass, dass d’Ge-
menge méi wéi entlaascht ginn. Ech ka mech drun 
erënneren, wéi eis Beamten ëmmer op deem Dossier 
souzen; si hätten déi Zäit vläicht léiwer eppes anescht 
gemaach.
Da wollt ech nach soen: Jo, Dir hat mech do erwäänt 
mat der Statistik. Ech wollt einfach just nofroen, wéi 
vill Resortissantë stëmme ginn a wat fir eng Katego-
rien et sinn, a virun allem och, wéi se zesummegesat 
ginn, no wat fir enge Krittären, och wéi d’Unzuel un 
de Sëtzer determinéiert gëtt, an do krute mer dat vun 
de kompetente Beamte vum Ministère bis an den De-
tail erkläert. Wéi gesot, hei setzt sech d’Unzuel vun 
de Sëtzer, déi an all Wielergrupp sinn, no Krittären 
zesumme wéi zum Beispill der Unzuel vun de Resor-
tissantë vum jeeweilege Wielergrupp, dem Brutto-
méiwäert, deen de Wielergrupp generéiert, an der 
Beschäftegung, déi de Wielergrupp méiglech mécht.
Et sollt ee vläicht awer och nach vun der Geleeënheet 
profitéieren, fir ze ënnersträichen, datt d’Chambre de 
Commerce eng wichteg Institutioun an eisem Staat 
ass, datt se och am legislative Prozess ee vun de wich-
tegen Acteuren ass, gradwéi déi aner Kummeren, 
an och eng wichteg Roll spillt, wann et drëms geet, 
derfir ze suergen, dass eis Wirtschaft attraktiv a kom-
petitiv bleift. An zu hiren zentralen Aufgabe gehéiert 
natierlech och d’Promotioun vun eiser Ekonomie, vun 
eisem Wirtschaftsstanduert an, en particulier, och 
eisem Finanz- an Industrie- an Handwierksstanduert.
Voilà, mir begréissen d’Moderniséierung vun deem 
Gesetz, d’Upassung un déi aktuell Gegebenheeten a 
ginn natierlech mat Freed den Accord vun eiser Frak-
tioun. Merci.
M. Fernand Etgen, Président | Merci villmools, Här 
Bauler. An da geet d’Wuert un d’Madamm Semiray 
Ahmedova.
Mme Semiray Ahmedova (déi gréng) | Merci, Här 
President. Am Numm vun der grénger Fraktioun soen 
ech natierlech der Rapportrice Madamm Francine 
Closener och e grousse Merci fir de schrëftlechen an 
natierlech fir de mëndleche Rapport. Et war wierklech 
explizitt. Ech mengen, mir hu keng weider Remarken 
a keng weider Froen. Et ass jo och largement an der 
Kommissioun diskutéiert ginn an et ass alles gesot 
ginn. Ech ginn domat den Accord vun eiser Fraktioun. 
Merci.
M. Fernand Etgen, Président | Merci, Madamm 
Ahmedova. An da wär et um Här Roy Reding.
M. Roy Reding (ADR) | Merci, Här President. Och mir 
als ADR soen der Rapportrice häerzlech Merci fir deen 
exzellente Rapport. Ech mengen, d’Wichtegkeet vun 
der Chambre de Commerce fir eist Land muss een net 
méi ënnersträichen. Dat Gesetz hei ass gutt, et ass 
eng Vereinfachung, an dofir stëmme mer mat Freed 
mat.
M. Fernand Etgen, Président | Merci, Här Reding. 
An da geet d’Wuert un d’Madamm Myriam Cecchetti.
Mme Myriam Cecchetti (déi Lénk) | Jo, merci, Här 
President. Och vun eiser Säit aus e grousse Merci der 
Rapportrice fir den exzellente schrëftlechen a mënd-
leche Rapport. Ech mengen, d’Gemenge sinn immens 
frou, dass se dat do net méi musse maachen. Et ass 

eng Vereinfachung a mer kënnen deem do just nach 
zoustëmmen. Merci.
M. Fernand Etgen, Président | An da geet d’Wuert 
un den Här Sven Clement.
M. Sven Clement (Piraten) | Merci, Här President. 
Och merci un d’Madamm Rapportrice fir den exzel-
lente mëndlechen a schrëftleche Rapport. Dat heite 
Gesetz gëtt eis endlech e legale Kader, deen d’Cham-
bre de Commerce an d’21. Joerhonnert bréngt, an ech 
mengen, dat ass wichteg. Mir begréissen, datt et net 
méi néideg ass, dat do bei de Gemengen ze maachen. 
Mir fannen, datt d’Digitaliséierung e groussen a wich-
tege Schrëtt hei war an u sech e bëssen iwwerfälleg.
D’Prozedure gi vereinfacht, dat ass ze begréissen, 
datt ee keng komplett Lëschte méi muss hunn. Ech 
mengen, dat ass eppes, wat et bei de Chamberwale 
scho laang gëtt an elo dann och bei der Chambre de 
Commerce. Och dat ass, mengen ech, ze begréissen.
A schlussendlech, an dat muss een einfach soen, 
géife mir als Piraten eis freeën, wa méi oft Gesetzer 
esou eng breet Zoustëmmung vum Terrain hätte wéi 
dat heite Gesetz, well dat ass awer rar, dass wierk-
lech all d’Resortissanten, all déi consultéiert Parteien, 
hei wierklech zefridde ware mam Gesetz, an dat ass 
eleng schonn u sech e Grond, firwat een deem Gesetz 
zoustëmme muss. An domat ginn ech eisen Accord.
M. Fernand Etgen, Président | Merci, Här Clement.
D’Regierung huet d’Wuert, den Här Wirtschaftsminis-
ter Franz Fayot.
Prise de position du Gouvernement
M. Franz Fayot, Ministre de l’Économie | Jo, Här 
President, och vu menger Säit e Merci un d’Rappor-
trice fir hire ganz gudden a komplette Rapport. Merci 
och un all d’Riedner an d’Fraktioune fir d’Zoustëm-
mung zu dësem Text, deen effektiv eng wichteg Mo-
derniséierung an der Prozedur vun de Wale vun der 
Chambre de Commerce bréngt, e wichtege Projet de 
loi. An, wéi gesot, merci fir déi breet Zoustëmmung 
heizou.
M. Fernand Etgen, Président | Merci dem Här Wirt-
schaftsminister Franz Fayot. D’Diskussioun ass elo of-
geschloss.
Mir kommen elo zur Ofstëmmung iwwert de Projet 
de loi 8022. Den Text steet am Document parlemen-
taire 80228.
Vote sur l’ensemble du projet de loi 8022 et dispense 
du second vote constitutionnel
D’Ofstëmme fänkt un. Mir kommen dann elo bei de 
Vote par procuration. De Vott ass ofgeschloss.
De Projet de loi ass mat 60 Jo-Stëmmen eestëmmeg 
ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf (par M. Laurent Mosar),  
Mme Martine Hansen, MM. Max Hengel, Aly Kaes, Marc 
Lies, Mme Elisabeth Margue, M. Georges Mischo,  
Mme Octavie Modert, MM. Laurent Mosar, Gilles Roth, 
Jean-Paul Schaaf, Marc Spautz, Serge Wilmes, Claude 
Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim Knaff, 
Claude Lamberty et Mme Lydie Polfer (par M. Gusty 
Graas) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 

Mme Lydia Mutsch et M. Carlo Weber (par M. Yves 
Cruchten) ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

7. 8196 – Projet de loi portant modifica­
tion de la loi modifiée du 8 juin 1999 sur 
le budget, la comptabilité et la trésorerie 
de l’État

Den nächste Punkt um Ordre du jour ass de Projet de 
loi 8196, eng Ofännerung vum Gesetz iwwert de Bud-
get, d’Kontabilitéit an d’Tresorie vum Staat. D’Riede
zäit ass nom Basismodell festgeluecht. An d’Wuert 
huet elo de Rapporter vun dësem Projet de loi, den 
honorabelen Här André Bauler. Här Bauler, Dir hutt 
d’Wuert.
Rapport de la Commission des Finances et du Budget
M. André Bauler (DP), rapporteur | Merci, Här Pre-
sident. Léif alleguer, wéi Dir alleguer wësst, gi vill 
Texter, déi mer an der Finanz- a Budgetskommis
sioun bespriechen an analyséieren, op europäeschem 
Plang ausgeschafft, dofir hu mer an der Cofibu gréiss- 
tendeels europäesch Direktiven a Reglementer op der 
Dagesuerdnung.
Haut stellen ech Iech awer e Gesetzesprojet vir, deen 
e reng nationale Charakter huet, et geet och dobäi 
ëm eis Verfassung. Dir erënnert Iech, am Januar hat 
ech Iech schonn en änleche Projet virgestallt.
Et geet nämlech ëm den Artikel 99 vun der jëtzeger, 
der haiteger Verfassung. Duerch d’Verfassungs-
reform bedéngt musse jo och e puer Gesetzer an 
Aklang mat dëser bruecht ginn. Dat gëtt dann och 
mat dem Gesetzesprojet vun haut gemaach. Den Ar-
tikel 99 vun der haiteger Verfassung erkläert, a wéi 
enge Fäll de legislative Pouvoir, also d’Chamber, a 
puncto Staatsfinanze gefuerdert ass an agräife muss. 
Dat ass de Fall bei gréissere Projeten, bei gréisseren 
Transaktiounen, déi d’Chamber guttheesche muss.
D’Verfassung gesäit vir, dass esou eng Transaktioun 
ëmmer vun enger Loi spéciale muss autoriséiert 
ginn, ausser wa se ënner engem bestëmmte Mon-
tant läit, engem Montant, deen an engem Spezial-
gesetz, enger Loi spéciale, festgehalen ass (veuillez 
lire: deen an enger Loi générale festgehalen ass). Dës 
Loi générale ass d’Gesetz vun 1999 iwwert de Budget, 
d’Comptabilitéit an d’Tresorerie vum Staat.
An deem Kader stellen ech Iech haut de Rapport zum 
Gesetzesprojet 8196 vir. De Gesetzesprojet, deen 
de 5. Mee (veuillez lire: de 5. Abrëll) vun der Finanz-
ministesch Yuriko Backes deposéiert gouf, hëlt eng 
kleng Ännerung um Budgetsgesetz vun 1999 vir. 
Déi nei Verfassung, an där den haitegen Artikel 99 
an Zukunft Artikel 117 heescht, gesäit nämlech elo 
vir, dass d’Konditiounen an d’Modalitéite fir de Finan- 
zement vun, fir dat op Lëtzebuergesch ze soen, Vir-
bereedungsaarbechten – am Text steet „travaux pré
paratoires“ –, déi am Zesummenhang mat wichtege 
Staatsausgabe stinn, gesetzlech gereegelt ginn.



50e séance mercredi 17 mai 2023 17 | 52

Fir also déi juristesch Sécherheet, d’Sécurité juri-
dique, ze stäerken, preziséiert de Gesetzesprojet, wéi 
eng Virbereedungsaarbechten an de Limitte vun de 
verfügbare Budgetskreditter kënne finanzéiert ginn. 
Domadder si gemengt, mat Bezuch op den Artikel 
80 vum Gesetz vun 1999: éischtens Virbereedungs
aarbechte fir e groussen Infrastrukturprojet oder de 
Bau vun engem considerabele Gebai, awer och, zwee-
tens, Virbereedungsaarbechte betreffend all Kaf oder 
Verkaf vu gréisseren Immobilien a Mobilien – Dir erën-
nert Iech, dat hate mer schonn am Januar geännert – a 
schlussendlech och, drëttens, all Travaux préparatoires 
ronderëm all gréissere finanziellen Engagement vum 
Staat, an dat, bis datt de Plaffong aus dem Artikel 80, 
Paragraf 1, Buschtaf d erreecht gëtt. Den Ament läit 
dës Limitt, wéi mer, mengen ech, alleguer wëssen, bei 
40 Milliounen Euro.
Dës Ausgabe fir d’Virbereedungsaarbechte kënnen 
also iwwert de Budget bezuelt ginn, bis zu deem 
Montant vu 40 Milliounen, an der Limitt vum disponi-
bele Budgetskreditt.
Et kënnt effektiv vir, dass déi verschidde Minis-
tèrë schonn am Viraus gewëssen Ausgabe maache 
mussen. Ech ginn Iech e puer konkreet Beispiller vun 
Ausgaben, déi ufale kënnen: zum Beispill divers Stu-
dien, beispillsweis zu der Ëmwelt, der Ëmsetzbarkeet, 
dem Notzen, mee och Architektekäschten natierlech, 
Maquetten a sou virun a sou weider.
D’Gesetz trëtt de selwechten Dag wéi d’Verfassung, 
déi nei Verfassung, a Kraaft. Fir Detailer verweisen 
ech natierlech op mäi schrëftleche Rapport.
D’Kommissioun krut och zwee Avisen, oder eng Rei 
Avisen, geschéckt – zwee Avisen, déi ech hei wëll 
relevéieren. De Staatsrot huet a sengem Avis vum 25. 
Abrëll keng Remarken, keng Observatiounen zum 
Fong gemaach. D’Staatsbeamtekummer huet an hi-
rem Avis vum 5. Mee 2023 gesot, datt déi nei Verfas-
sung an e puer Hisiichten onkloer an inkoherent wier, 
mam Resultat, dass dat sech och am Gesetzesprojet, 
deen eis hei virläit, widderspigelt. D’Staatsbeamtekum-
mer fënnt, datt et net noutwenneg ass, dass e Gesetz 
d’Konditiounen an d’Modalitéite fir de Finanzement vu 
Virbereedungsaarbechte fir all Zort vun Operatioun am 
Sënn vum Artikel 117 reegelt, och wann d’Verfassung 
dat net formell ausschléisst. Ënner Virbehalt vun hire 
Remarken huet si awer hir Zoustëmmung zu dësem 
virleiende Gesetzesprojet ginn.
Nach en drëtten Avis, dat ass dee vun der Handelskum-
mer: Si huet an hirem Avis festgestallt, datt de Projet 
als Zil huet, d’Sécurité juridique ze stäerken, wann 
et drëm geet, fir Virbereedungsaarbechten ze finan-
zéieren. De Seuil vu 40 Milliounen Euro wier relativ 
héich ugesat, mengt d’Handelskummer. An da freet se 
sech, ob den Text net misst ausgebaut gi fir de seelene 
Fall, wou d’Virbereedungsaarbechten iwwer 40 Mil-
liounen Euro kaschte géifen. Schlussendlech weist 
d’Chambre de Commerce sech mam Gesetzesprojet 
d’accord.
Fir Detailer verweisen ech op déi respektiv Avisen.
Ech soen och op dëser Plaz der Finanzministesch 
Yuriko Backes an hire fläissegen Beamten aus dem 
Ministère Merci fir déi gutt Zesummenaarbecht bei 
dësem Projet. A meng Fraktioun, d’Fraktioun vun der 
Demokratescher Partei, géif dann och hiren Accord zu 
dësem Gesetzesprojet ginn. An ech soen Iech Merci 
fir Är Opmierksamkeet.
Plusieurs voix | Très bien!
M. Fernand Etgen, Président | An ech soen dem Här 
Rapporter André Bauler Merci a ginn d’Wuert un den 
éischten ageschriwwene Riedner an dat ass den ho-
norabelen Här Gilles Roth.

Discussion générale
M. Gilles Roth (CSV) | Merci, Här President. Ech 
soen och dem André Bauler Merci fir säi Rapport. Dat 
kléngt éischter technesch, mee et geet awer hei ëm 
d’Fundament vun der Demokratie, nämlech: Wéi wäit 
ass d’Chamber agebonnen a gréisser Depensen, déi 
d’Regierung mécht? A mir kënnen dat matdroen.
Zousätzlech géing ech soen, dass ee sech och an 
abseebarer Zäit eng Kéier misst domadder auserna
nersetzen, wéi een, entweeder am Chamberregle
ment oder an dem Kontabilitéitsgesetz vun 1999, 
déi Fro definitiv eng Kéier tranchéiert, wa bei engem 
gréisseren Infrastrukturprojet verschidden Ëmänne
rungen en cours de route kommen. Well dann hätt 
een déi selwecht Spezifikatiounen, déi een elo mécht 
fir déi Virbereedungsaarbechten, zum Beispill Ëmwelt
studien, zum Beispill gréisser Statikstudien, da kéint 
een dat och do mat reegelen.
Ob dat nach an dëser Legislaturperiod duergeet, 
weess ech net, mee Dir hutt gesinn, opgrond vun 
engem spezielle Fall, nämlech vum Contournement 
vu Käerjeng, dass et utile ass, dass een dat ee fir alle 
Mol eng Kéier reegelt, gradewéi ee sech och eng Kéier 
muss d’Fro stellen, ob dee Montant vu deene 40 Mil-
liounen – et sinn och nach anerer, déi bei den Aus-
schreiwunge sinn, well ab 60.000 Euro muss de Staat 
oder d’Gemengen …, falen déi ënnert déi richteg Sou-
mission-publicken –, dat muss ee kucken, opgrond vun 
der gréisserer Inflatioun, déi iwwert déi lescht Méint 
war, net och nach eng Kéier deementspriechend misst 
no uewen adaptéiert ginn. Ech mengen net méi, dass 
dës Chamber dat mécht, mee dat kënnt awer op de 
Leescht stoe vun enger nächster Regierung.
Merci.
M. Fernand Etgen, Président | Merci villmools, Här 
Roth. An da ginn ech d’Wuert weider un den honora
belen Här Yves Cruchten.
M. Yves Cruchten (LSAP) | Merci, Här President, an 
och merci dem Här André Bauler fir säi wéi gewinnt 
ganz komplette Rapport. Selbstverständlech gi mer 
dozou d’Zoustëmmung. An ech schléisse mech och de 
Wierder u vum Här Roth, wat en elo grad gesot huet 
iwwert déi Montanten, déi mir an de Gesetzer stoen 
hunn. Déi sinn einfach net adaptéiert ginn an deene 
leschte Joren an dat bréngt mat sech, dass mer elo 
ëmmer méi dacks heimadder befaasst ginn. An do 
mécht et duerchaus Sënn, dass mer déi Montanten 
eng Kéier der Realitéit upassen.
Merci.
M. Fernand Etgen, Président | Merci, Här Cruchten. 
An da wär et un der honorabeler Madamm Josée 
Lorsché.
Mme Josée Lorsché (déi gréng) | Villmools merci, 
Här President. Déi Diskussioun ass scho méi oft 
gefouert ginn. Mir schléissen eis natierlech och der 
Meenung un, dass déi Montante sollen diskutéiert 
ginn, well se net méi der Zäit entspriechen, mat der 
Inflatioun, déi mer kennen zanter Joren. Dat gesot, 
ginn ech natierlech och den Accord vun der grén-
ger Fraktioun a soen dem André Bauler Merci fir säi 
gudde Rapport.
M. Fernand Etgen, Président | Merci, Madamm 
Lorsché. An ech ginn d’Wuert weider un den Här Roy 
Reding.
M. Roy Reding (ADR) | Merci, Här President. Och 
vun eiser Säit villmools merci un de Rapporter fir dee 
ganz klore Rapport a mir ginn och eis Zoustëmmung 
zu dësem Text.
M. Fernand Etgen, Président | Merci, Här Reding. 
An de leschten ageschriwwene Riedner ass den hono-
rabelen Här Sven Clement. 

M. Sven Clement (Piraten) | Merci, Här President. 
Léif Kolleeginen a Kolleegen, ech mengen, den André 
Bauler huet a sengem exzellente mëndlechen a 
schrëftleche Rapport duergeluecht, firwat dat Gesetz 
ugepasst gëtt a firwat mer u sech elo bei de Loi-spé-
cialle méi Transparenz kréien.
Ech fannen dat perséinlech als Éischt emol eng 
grondsätzlech gutt Saach, datt déi Etüden, Avisen, 
déi dee Projet brauch, beim Finanzement matgere-
chent ginn, mat derbäikommen. Dat gëtt der Cham-
ber awer méi Abléck a verschidden dach ganz deier 
Projeten.
Et gëtt heiansdo esou salopp gesot: „Wat de Projet 
méi deier gëtt, wat mer hei an der Chamber u sech 
manner an der Plenière nach driwwer diskutéieren.“ 
Et ass heiansdo esou, dass mer fir déi ganz bëlleg 
Projeten oder Projeten, wou net vill Geld derhan-
nertstécht, ganz laang, ganz grouss Debatten hunn, 
a wann et dann ëm ganz, ganz vill Geld geet, sinn et 
kuerz Debatten. Et ass e bëssen de Bikeshed-Problem 
ëmgedréint.
Dofir fannen ech et ganz gutt, datt mer hei bei de 
Loi-spécialle méi Transparenz kréien. Ech hoffen och, 
datt mer doduerjer an Zukunft ëmmer dann eng Loi 
spéciale virgeluecht kréien, wann och eng néideg 
ass, an datt mer net, wéi an der Vergaangenheet, bei 
Projeten ex post musse feststellen: „Léif Regierung, 
Dir hätt misse mat engem Gesetz kommen, fir dat 
doten ze finanzéieren.“ A virun allem géife mir eis 
wënschen, wann eppes muss ex post legaliséiert 
ginn, datt een och eng grondsätzlech Diskussioun 
eng Kéier driwwer hätt, wéi een dat ausschreift a sou 
weider.
Ech mengen, dat war an der Vergaangenheet net ëm-
mer de Fall an ech hunn d’Hoffnung, datt duerch méi 
Transparenz e méi breeden Debat ka stattfannen, och 
dann an der Chamber, iwwert d’Sënnhaftegkeet vu 
verschhiddenen Depensen.
An ech ginn dem Kolleeg Gilles Roth absolutt Recht, wa 
gréisser Ännerungen u Projete sinn, wou natierlech an 
Zukunft dann och d’Dokumenter Bestanddeel vum ge-
stëmmte Gesetz sinn, datt mer dann och mussen nach 
eng Kéier op déi Dokumenter zréckkommen. A wann 
déi änneren, da musse mer vläicht och d’Gesetzer eng 
Kéier nei stëmmen oder amendéieren, well soss ass et 
awer e bëssen de l’art pour l’art, wa mer hei higinn a 
mir ginn engersäits beim éischte Vott ganz Etüden, 
ganz Dossiere matstëmmen a wann herno eppes geän
nert gëtt, da gëtt d’Chamber net méi gefrot. Dat ass, 
mengen ech, eppes, wou d’Chamber dann och muss 
hiert Gewiicht wierklech weisen.
Dat gesot hoffe mer, datt et an Zukunft zu méi Trans-
parenz kënnt, a mir stëmmen dëse Projet mat.
M. Marc Goergen (Piraten) | Ganz gutt!
M. Fernand Etgen, Président | Merci, Här Clement.
D’Regierung huet d’Wuert, d’Madamm Finanzminis-
tesch Yuriko Backes.
Prise de position du Gouvernement
Mme Yuriko Backes, Ministre des Finances | Merci, 
Här President. Dir Dammen an Dir Hären Deputéiert, 
och vu menger Säit dem Rapporter e grousse Merci 
fir säi mëndlechen a schrëftleche Rapport. Wéi gesot, 
hei geet et dann effektiv weider drëms, déi néideg 
Sécurité juridique ze schafen, déi am Kader dann 
och vum Akraaftriede vun der neier Verfassung néi-
deg ass. Ech soen Iech alleguerte Merci fir déi gutt 
Zesummenaarbecht op dëser trotzdeem wichteger 
Upassung.
Et ass mentionéiert ginn: „Ëmännerungen en cours 
de route“, ech mengen, do wäerte mer nach driwwer 



50e séance mercredi 17 mai 2023 17 | 53

schwätzen, och: „de Montant upassen“; dat si sécher-
lech Gespréicher, déi ee soll féieren, och dat ass wich-
teg an ech stinn Iech natierlech do zur Verfügung. An 
ech soen Iech wierklech fir déi heite gutt Zesummen-
aarbecht Merci, nach eng Kéier dem Rapporter Merci. 
Ech mengen, déi Avisen, déi mer kruten, déi hu jo och 
keng gréisser Problemer erwäänt, dofir merci fir Är 
Ënnerstëtzung.
M. Fernand Etgen, Président | Merci der Madamm 
Finanzministesch Yuriko Backes.
Mir kommen elo zur Ofstëmmung iwwert de Projet 
de loi 8196. Den Text steet am Document parlemen-
taire als 81964.
Vote sur l’ensemble du projet de loi 8196 et dispense 
du second vote constitutionnel
D’Ofstëmme fänkt un. Da maache mer elo de Vote par 
procuration. De Vott ass ofgeschloss. 
De Projet de loi ass mat 60 Jo-Stëmmen eestëmmeg 
ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf (par M. Laurent Mosar),  
Mme Martine Hansen, MM. Max Hengel, Aly Kaes, Marc 
Lies, Mme Elisabeth Margue, M. Georges Mischo,  
Mme Octavie Modert, MM. Laurent Mosar, Gilles Roth, 
Jean-Paul Schaaf, Marc Spautz, Serge Wilmes, Claude 
Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim Knaff, 
Claude Lamberty et Mme Lydie Polfer (par M. André 
Bauler) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber (par M. Yves 
Cruchten) ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

8. Résolution de M. Yves Cruchten au sujet 
de l'arrêt immédiat des exécutions en Iran 
et introduction dans les lois des normes 
internationales régissant les droits de 
l'homme

Ech ginn elo dem Här Yves Cruchten d’Wuert fir den 
Depot vun enger Resolutioun. Här Cruchten, Dir hutt 
d’Wuert.
Dépôt et exposé 
M. Yves Cruchten (LSAP), auteur | Merci, Här Presi-
dent. An ech si ganz frou, déi Resolutioun hei kënnen 
am Numm vun all de Kolleege vun alle Fraktiounen 
hei ze deposéieren. Si huet och en aktuellen Ulass, de 
leschte Méindeg huet Amnesty International nämlech 
säi Rapport publizéiert iwwert d’Doudesstrof an der 
Welt – dee Rapport, deen all Joer erauskënnt –, a lei-
der war dat lescht Joer kee ganz gutt Joer. D’Zuel vun 

den Exekutiounen an der Welt ass bannent deem Joer 
ëm iwwer 50 % geklommen. 883 Mënschen uechter 
d’Welt goufen higeriicht an et ass unzehuelen, dass 
d’Donkelziffer nach vill, vill méi héich ass.
No China kënnt den Iran op déi traureg zweet Plaz an 
deem Ranking. Zejoert goufen op d’mannst 576 Exe-
kutiounen am Iran eleng dokumentéiert. An dëst Joer 
gesäit leider nach méi schro aus: Den Zuele vun der 
UNO no sinn zanter ugangs Januar all Woch ëm déi 
zéng Leit higeriicht ginn – dat ass natierlech erschre-
ckend! Nach méi Suerge mécht, datt déi iranesch 
Autoritéiten d’Exekutiounen an och zum Beispill 
d’Erhänke vun de Mënschen an der Ëffentlechkeet 
notzen, fir déi iranesch Populatioun souzesoen anze-
schüchteren. 
Am Iran sti beispillsweis d’Blasphemie oder d’„Cor-
ruption sur terre“ ënner Doudesstrof. Oppositoun 
zum Regimm gëtt hei net toleréiert. D’Ausübe vun der 
Meenungsfräiheet an dem Demonstratiounsrecht, 
wéi mir et kennen, ass am Iran leider liewensgeféier-
lech. Esou musse Journalisten, Kënschtler, Aktivisten 
an all déijéineg, déi sech trauen, ëffentlech eppes 
géint den iranesche Regimm ze soen, ëm hiert Liewe 
fäerten.
De kurdesche Rapper Saman Yasin ass schonn e puer-
mol zur Doudesstrof verurteelt ginn, well e souzesoen 
e Krich géint Gott géif féieren. Och de Rapper Toomaj 
Salehi riskéiert d’Exekutioun, well hien a senger 
Musek de Regimm kritiséiert huet. Bei de Manifes-
tatiounen, déi duech den Doud vum Mahsa Amini 
ausgeléist gi sinn, solle ronn 750 Leit gestuerwen a 
wäit iwwer 20.000 Leit verhaft gi sinn.
Seriö Geriichtsprozesser schéngt et am Iran hei net ze 
ginn. Déi Ugeklot duerfe sech hiren Affekot net eraus
sichen a kréien och keen Abléck an hiren Dossier. 
Déi Prozesser respektéieren also dat internationaalt 
Recht iwwerhaapt net. Geständnisser, déi wuel ënner 
Folter zustane komm sinn, ginn op der Tëlee iwwer-
droen, fir esou d’Exekutiounen ze rechtfertegen.
Dat Ganzt ass natierlech fir eis inakzeptabel. An no- 
deems mir als Chamber am September an am No-
vember zejoert eis Solidaritéit mat de villen Demons-
tranten am Iran a mat dem iranesche Vollek als Ganzt 
ausgedréckt hunn, wëlle mir mat dëser Resolutioun 
d’Exekutioune verurteelen, déi den Ament am Iran 
leider op der Dagesuerdnung stinn. A mir ruffen den 
Iran dozou op, mat den Exekutiounen opzehalen an 
déi international Norme vun de Mënscherechter ze 
applizéieren. A mir bieden eise Chamberpresident, 
dës Resolutioun u säin Homolog am Iran weiderze-
reechen.
Ech soen Iech Merci.
Plusieurs voix | Très bien!
Résolution
La Chambre des Députés,
réitérant
– sa résolution du 28 septembre 2022 dans laquelle elle a 
condamné les violations massives des droits humains en 
Iran, appelé les autorités iraniennes à cesser la répression 
brutale des manifestations et proclamé sa solidarité avec 
les femmes et tout le peuple iranien ;
– sa motion du 9 novembre 2022, dans laquelle elle a 
constaté la brutalité des répressions des autorités iranien
nes et a appelé le Gouvernement luxembourgeois à pour-
suivre ses efforts pour sanctionner les personnes et entités 
responsables de violations des droits humains,
constatant
– que, selon les informations des Nations Unies, depuis le 
début de l’année, plus de dix personnes sont exécutées en 
Iran chaque semaine ;

– que, malgré les appels répétés d’organismes de défense 
de droits humains de la communauté internationale, les 
autorités iraniennes condamnent à mort et exécutent de 
nombreuses personnes à la suite de procès iniques pour 
motif de leur participation aux manifestations du peuple 
iranien déclenchées par la mort de Mahsa Amini et de l’ex-
pression en public de leur opinion ;
– que les autorités iraniennes recourent à l’exécution, par-
fois publique, afin d’intimider et de réprimer la population 
iranienne,
considérant
– que la peine de mort constitue un châtiment cruel, inhu-
main et particulièrement dégradant,
condamne avec la plus grande fermeté
– le recours à la peine de mort pour réprimander les parti-
cipants aux manifestations récentes du peuple iranien,
appelle les autorités iraniennes
– à arrêter immédiatement toutes exécutions ;
– à introduire dans les lois les normes internationales ré
gissant les Droits de l’Homme et à les faire appliquer par 
les instances judiciaires,
charge
– le Président de la Chambre des Députés à faire trans-
mettre la présente résolution au Président du parlement 
iranien.
(s.) Yves Cruchten, Sven Clement, Stéphanie Empain, Gusty 
Graas, Fernand Kartheiser, Nathalie Oberweis, Claude 
Wiseler.
M. Fernand Etgen, Président | Merci villmools, Här 
Cruchten.
Wëll een zu dëser Resolutioun Stellung huelen? Den 
Här Claude Wiseler.
Discussion générale
M. Claude Wiseler (CSV) | Et ass effektiv, wéi ech elo 
héieren hunn, alles gesot driwwer, mee ech wëll dem 
Yves Cruchten trotzdeem Merci soen, datt hie se era
bruecht huet. Also fir eis ass et ganz kloer, datt mer 
hannert där Motioun do wëlle stoen, datt mer se mat 
ënnerschriwwen hunn, well et evident ass, datt mer 
an deem Kampf, dee mer scho säit e puer Méint hei 
kloer féiere géint dat, wat am Iran geschitt, musse 
kontinuéierlech weisen, datt mer do hannendrustinn.
Ech bewonnere par ailleurs de Courage vun deene 
Leit, déi, wann een d’Norichte kuckt, all Dag dohanne 
resistéieren, déi op d’Strooss ginn a Konditioune res-
pektiv an enger Geforesituatioun, wou se hiert Liewe 
riskéieren den Dag selwer, mee déi och, wa se arrê-
téiert ginn, hiert Liewe riskéieren, entweeder duerch 
d’Doudessstrof respektiv doduerch, datt se méinte-
laang am Prisong verharren, an och vun deene Leit, 
déi d’Decisioun geholl hunn, en anere Wee ze goen, 
déi d’Decisioun geholl hunn, ze flüchten, aus dem 
Iran erauszekommen, an Europa, an aner Länner ze 
goen an hire Kampf hei weiderzeféieren. Dat ass scho 
bewonnerenswäert, wat déi Leit alles op sech hue-
len, fir e wéineg méi Gerechtegkeet an deem Land ze 
kréien.
Do wëll ech hannendru soen, dass ech mer net vill 
Illusioune maachen iwwert d’Effikassitéit vun eise 
Resolutiounen. Op där anerer Säit soen ech mer awer 
och hannendrun, datt et awer fir déi Leit, déi kämp-
fen, e klengt Zeechen ass, datt se net eleng sinn. A 
schonn eleng aus deem Grond sinn ech der Mee-
nung, datt mer et solle maachen, en Zeeche vu Soli-
daritéit setzen, fir datt déi Leit, déi de Courage hunn, 
hiert Liewen op d’Spill ze setzen, wëssen, datt mer 
gesinn, wat se maachen, wëssen, datt mer hannert 
hinne stinn, a wëssen, datt mer se ënnerstëtzen. Dofir 
stëmme mer selbstverständlech mat Jo.


